
Isa naxa a fala a fɔxirabirɛe bɛ, «Wo naxa kɔntɔfili. Wo 
wo xaxili ti Ala ra, wo xa wo xaxili ti n fan na. Lingira 
gbegbe nan na n Baba xɔnyi, xa na mu a ra n mu a 
falama wo bɛ nu, a n sigafe yigiya yailande wo bɛ. Xa n 
siga, n naxa sa na yailan wo bɛ, n man fama nɛ wo fɔxɔ 
ra, alako won birin 
xa sa lu 
yire keren.» 



N tan Yaya, wo ngaxakerenyi, won birin na tɔɔrɔfe, 
won birin na Ala xa mangɛya niini nan bun ma, 
won birin tunnabɛxixi Isa xa fe i. N nu na 

Patimosi suri nan ma Ala xa 
masenyi nun Isa xa 

                                                         seedeɲɔxɔya 
                                                         xa fe ra. 



Ala Xaxili Sɛniyɛnxi naxa n suxu keren na. N naxa 
kibanyi nde to ariyanna, mangɛ magoroxi a kui. 



Nimase naxan birin na koore ma, bɔxi fari, bɔxi bun ma, 
baa ma, a nun daalise birin, n nee birin xui mɛ nɛ, e 
nu fa a fala, «Matɔxɔɛ, binyɛ, tantui, 
nun sɛnbɛ na Ala bɛ naxan 
magoroxi kibanyi kui, a nun 
Yɛxɛɛyɔrɛ bɛ abadan.» 



N naxa taa sɛniyɛnxi to, Darisalamu nɛɛnɛ, naxan nu 
na gorofe keli koore ma Ala sɛɛti ma. A nu rafalaxi a 
fanyi ra alɔ ginɛ naxan sigama a xa mɔri ralande a xa 
futi xiri lɔxɔɛ. N naxa xui sɛnbɛma nde mɛ kelife kibanyi 
yire, a falafe ra, «Ala xa hɔrɔmɔlingira nan ya naxan tixi 
adamadie 
ya ma. Ala 
sabatima nɛ 
adamadie tagi, 
e findi a xa ɲama 
ra, a fan findi e 
Marigi Ala ra, 
a lu e tagi.» 



Na malekɛ naxa kisi xure masen n bɛ. A nu tinse alɔ 
diyaman, a nu minima Ala nun Yɛxɛɛyɔrɛ xa kibanyi 
nan kui, a fa findi xure ra taa tagi. 



Na taa hayi mu nu na soge ma, xa na mu a ra kike ma, 
alako a xa naiyalanyi sɔtɔ. Ala xa nɔrɛ nan findima a xa 
naiyalanyi ra, Yɛxɛɛyɔrɛ findima a xa lanpui nan na. 



Se sɛniyɛntare yo mu soma naa, mixi naxan fe xɔnxi 
rabama nun mixi naxan wule falama, e fan mu soma 
naa. Mixi naxee xili sɛbɛxi 
Yɛxɛɛyɔrɛ xa kisi buki 
kui, e gbansan 
nan soma na.



«A e yaye birin bama nɛ. Faxɛ, sunnunyi, wa xui, nun 
tɔɔrɛ mu luma naa sɔnɔn, barima na fe mɔɔli naxee nu 
na singe ra, nee birin bara ɲɔn.»



Dankɛ yo mu na sɔnɔn. Ala nun Yɛxɛɛyɔrɛ xa kibanyi 
na taa kui. Ala xa konyie a xui rabatuma, e a yatagi to, 
a xili sɛbɛxi e tigi ma. 



N naxa mixi faxaxie to, forie nun dimɛe, e birin tixi 
kibanyi ya i. Bukie naxa rabi, boore buki fan naxa rabi 
naxan findixi kisi buki ra. Mixi faxaxie naxa makiiti e 
kɛwali ra naxan nu sɛbɛxi na bukie kui. Mixi naxan birin 
xili mu nu sɛbɛxi kisi buki kui, 
e naxa woli tɛ xɔɔra.



Ala Xaxili Sɛniyɛnxi nun ginɛ naxan xa futi xirima, e 
birin a falama, «Fa.» Naxan na a mɛ, na fan xa a fala, 

«Fa! Ye xɔli na naxan ma, a xa fa. Naxan wama a 
minfe, a xa kisi ye tongo, a xa a min, a mu sarama!»



Ala duniɲa xanu nɛ han a naxa a xa 
Di kerenyi fi, alako mixi yo naxan na 

danxaniya a ma, a naxa lɔɛ, 
a xa kisi nɛ abadan. 



Romans 3:23 barima birin findixi yunubitɔɛ nan na, birin 
bara gan Ala xa nɔrɛ ra, 

Romans 6:23 Barima yunubi sare findixi faxɛ nan na, kɔnɔ 
Ala xa ki findixi a xa hinnɛ nan na: Won xa kisi abadan won 

Marigi Isa saabui ra, Ala xa Mixi Sugandixi.

Hebrews 9:27 Adamadie faxama nɛ sanya keren, 
e fa makiiti. 

Ephesians 2:8,9 Wo kisixi Ala xa hinnɛ nan saabui ra, wo 
xa danxaniya xa fe ra. Kisi mu kelima wo tan xa ma, Ala 

nan a fima mixi ma. A mu kelima mixi xa wali fanyie xa ma. 
Na kui, mixi yo mu nɔma a yɛtɛ matɔxɔde. 



Romans 10:9,10 A i na a fala i dɛ ra a Marigi nan na Isa ra, 
i man naxa la a ra i bɔɲɛ kui a Ala bara a rakeli faxamixie 
tagi, i kisima nɛ. Mixi danxaniyama yi masenyi ma a bɔɲɛ 

nan kui, a tinxinyi sɔtɔ Ala ya i. A na la a ra, a a falama a dɛ 
nan na, a kisi sɔtɔ. 

Yaya 3:16,17 Ala duniɲa xanu nɛ han a naxa a xa Di 
kerenyi fi, alako mixi yo naxan na danxaniya a ma, a naxa 

lɔɛ, a xa kisi nɛ abadan. Ala mu a xa Di xɛɛ duniɲa xa 
ratɔnde, a a xɛɛ nɛ a xa fa duniɲa rakisi.

1 Yaya 5:11-13 Na seedeɲɔxɔya a masenma a Ala kisi fixi 
won ma a xa Di nan saabui ra. Na kisi mu ɲɔnma abadan.

Mixi naxan birama Ala xa Di fɔxɔ ra, na kanyi bara kisi, 
kɔnɔ mixi naxan mu birama Ala xa Di fɔxɔ ra, na kanyi mu 

kisima. N bara yi fe birin sɛbɛ wo ma, wo tan naxee 
danxaniyaxi Ala xa Di ma, alako wo xa a kolon a wo bara 

kisi sɔtɔ, naxan mu ɲɔnma abadan.  



Yaya 14; 2 Corinthians 5; Rev. 4, 21, 22

